
Viðauki D – Breytt aldursdreifing 

mjólkurbænda.

Rætt hefur verið í fjölmiðlum að sum bændasamfélög standi höllum fæti og nýliðun sé 

ábótavant eða jafnvel að heilu sveitirnar séu að fjara út. Ýmislegt má gera til að sporna við 

þessari neikvæðu framtíðarsýn. Það má leitast við að finna verkefni sem geta styrkt 

jaðarsett bændasamfélög. Við þessa vinnu var breyting á aldursdreifingu fyrir allt landið 

kortlögð í nokkrum búgreinum.

D.2 Yfirlit um mjólkurbúskap í forðagæslutölum

Mjólkurbú á Íslandi eru auðug uppspretta lífræns hráefnis til sveita og þörf er á að skoða 

þau sérstaklega. Þessar breytingar eru skoðaðar út frá aldursdreifingu bænda vegna þess að 

miklar breytingar hafa átt sér stað með fækkun og stækkun mjólkurbúa og þessar 

breytingar eru ólíkar eftir aldri bænda.

Velta má fyrir sér orsökum þess, Þar á meðal hvort skýringuna megi finna í aukinni 

fjármagnsþörf til að hefja búskap og kröfum um að reka stærri bú en áður, með tilheyrandi 

tæknivæðingu til þess að standa undir slíkum fjármagnskostnaði.

Í þessum viðauka er fjallað er um breytingu á stærð mjólkurbúa og aldurssamsetningu 

bænda. Áhugavert er að skoða þessar breytingar. Vistrækt leggur áherslu á að tengja ungt 

fólk við landbúnað með það fyrir augum að skapa jafnvægi fyrir einstaklinginn gagnvart 

neyslusamfélaginu og náttúrunni. Meðalaldur bænda hefur hins vegar farið hækkandi. 

Mjólkurbændum hefur fækkað mikið en á sama tíma hafa bú orðið stærri. Samhliða 

þessum breytingum þá hefur aldurssamsetning bænda breyst. Í þessu tilviki þá er allt landið 

skoðað í ljósi þessara hugmynda.

Landbúnaðartölur úr forðagæsluskýrslum innihalda mikið af áhugaverðum upplýsingum 

sem vert er að skoða, hvort sem það felst í því að skoða breytingar á samsetningu á 

bændahópnum eða að meta magn búfjáráburðar sem fellur til á húsi út frá fjölda dýra á 

hverjum stað og almennum hefðum um dýrahald. Búfjáráburður er aukaafurð í landbúnaði. 

Þegar landbúnaður er metinn má nota ýmsar ólíkar aðferðir. Hér er notuð megindleg 

tölfræðinálgun til að svara stuttlega nokkrum bakgrunnsspurningum um landbúnað 

almennt á Íslandi. Tölur fyrir landbúnað á Vestfjörðum og þau svæði sem liggja við 

Ísafjarðarbæ eru síðan skoðaðar með hliðsjón af lífgasvinnslu. Eftir staðsetningu 

mjólkurbúa var ákveðið að setja upp myndasyrpu sem má sjá í þessum viðauka, en þar er 

árið 2009 tekið út úr 30 ára landbúnaðarsögu í forðagæsluskýrslum sem notaðar voru í 

verkefninu. Svartir punktar eru látnir tákna hvert bú sem að hluta voru handhnituð inn, til 

áttunar var strandlína og grófflokkað vegakerfið sett inn. Tölur frá hverju kúabúi eru svo 

notaðar við að auðga gildi í reitum kringum viðkomandi kúabús með KDE hitakortsaðferð, 

en þá er reiknifall notað við að reikna hve hátt gildi bætist við hvern reit í reitakerfinu sem 

myndar grænann glóa í kringum kúabúin sjálf, hægt er að sjá greinilega hvar kýrnar eru á 

landinu óháð rekstrarfyrirkomulagi eða stærð búa eða breytilegum stærðum sveitarfélaga. 

Myndin er unnin af höfundi með gögnum úr forðagæsluskýrslum.

Mynd D.1 Yfirlitsmynd um fjölda mjólkurkúa fyrir allt Ísland árið 2009.

Fyrst eru gerðar frumrannsóknir á gögnum um forðagæslu frá bændasamtökunum. Byrjað 

var á því að skoða fjölda mjólkurkúa (Mynd D.1) og svo skoðaðir aðrir flokkar 

landbúnaðar. Til að fá samanburðartölur um allt landið voru útreikningar gerðir með 

tölfræðiforritinu „R“, en það er öflugur og frjáls tölfræðipakki sem gott er að vinna með í 

akademísku umhverfi (R Core Team, 2013). Línuritin hér, sem gefa yfirlit yfir stöðu 

mjólkurbúa á Íslandi, voru unnin með R, en myndirnar voru að lokum unnar með 

forritunum Excel og Inkscape. 

Útbúnar voru marglaga myndir sem sýna tölfræðilegar niðurstöður sem og óhefðbundin 

tölfræðirit eins og fiðlurit (mynd D.2). Fiðluritið sýnir fjölda mjólkurkúa á hverju ári en 

form fiðlanna er ólíkt eftir fjölda mjólkurkúa, lóðrétti ásinn sýnir stærð býla en lárétti ásinn 

innan hvers árs sýnir stærð bústofns innan hverrar stærðarlínu. Fiðlurit (Hintze & Nelson, 

1998; Adler & Francois, 2014) skrifað á kassarit (e. box-plot), eins og sjá má á mynd D.2,

er áhugaverð samsetning. Það getur verið nokkuð erfitt fyrir leikmann að átta sig á 

kassaritsmyndum (Kampstra, 2008), hér er fiðlurit ritað ofan á kassaritið, en til viðbótar 

við aukna læsihæfni þá má sjá fínni munstur í gögnunum sem geta verið áhugaverð, eins 

og sjá má við fót fiðluritsins á myndinni. Myndin sýnir fjölda mjólkurbúa efir stærð og 

árum. Kassaritsmyndin setur breitt strik fyrir miðgildi og setur svo box utan um það út við 

fjórðungsmörk. Útlagar í kassaritinu mynda litlar kúlur eða punkta en útlögum í fiðluritinu 

er lýst með lóðréttu striki eins og sjá má á myndinni.

Mynd D.2 Stærð mjólkrbúa 2003 – 2009, samsett fiðlurit og kassarit.

Fiðlurit á mynd D.2 sýnir á áhugaverðan hátt hvernig dreifingin er í gagnasafninu. Myndin 

er unnin af höfundi með gögnum úr forðagæsluskýrslum. Það er sérstaklega eftirtektarvert 

að ákveðin millistærð á búum er með umtalsvert færri kúm, nema árið 2007, en minni eða 

stærri bú hafa, þ.e. fiðlan grennist fyrir ofan fót sinn og víkkar síðan aftur. Auðvelt er að 

greina trend milli ára í ritinu, þar sem stærð búanna er stöðugt að aukast í gegnum 

tímabilið, bæði miðgildi og efri og neðri fjórðungsmörk eru að rísa. Þetta rit sýnir ekki 

breytingar á heildarbústofni í samhengi við stækkun búa og fækkun bænda.

D.3 Breyting á Aldurshópum mjólkurbænda (5 

ára aldursbil)

Því er áhugavert að skoða næst breytingarnar á fjölda búa með tilliti til aldurs bænda. 

Aldurshópar bænda (5 ára aldursbil)

Mynd D.3 Sýnir aldursdreifingu bænda fyrir árin 1981 og 2009.

Á mynd D.3 er skoðuð þróun fjölda mjólkurbænda, þar sem einn bóndi er fulltrúi hvers bús 

og aldur skráður eftir því sem stendur á forðagæsluskýrslum. Myndin er unnin af höfundi 

með gögnum úr forðagæsluskýrslum. Lítill hluti búa er skráður sem félagsbú án bónda og 

því ekki með í aldursgreiningum. Aldurshóparnir eru nefndir eftir yngsta aldursári bilsins, 

til dæmis er hópurinn sem merktur er með tölunni 20 á aldrinum 20-24 ára þar sem tekin 

eru fimm ára aldursbil fyrir aldurshópana. Þegar skoðuð eru árin 1981 og 2009 eins og á 

myndinni er augljóst að bændum hefur fækkað mikið á tímabilinu. Fækkunin nemur vel 

yfir 50% nema í elstu aldurshópunum og fjölmennustu aldurshóparnir eru að missa yfir 

120 bændur.

Af myndinni má sjá hættumerki varðandi nýliðun kúabænda þar sem fáir bændur eru undir 

35 ára. Þó gera megi ráð fyrir að í sumum tilvikum sé ungur bóndi þegar tekinn við búskap 

í samvinnu við sér eldri ættingja, þá dugar sú skýring ekki til þess að útskýra þennan mun á 

milli tímabilanna.

Aldurshópar bænda (5 ára aldursbil)

Mynd D.4 Bústofn mjólkurkúa 1981 – 2009, skipt eftir aldri bænda.

Á mynd D.4 má sjá heildarstærð bústofns mjólkurkúa á landinu öllu eftir aldri bænda fyrir 

árin 1981 og 2009. Einnig má sjá mismuninn á milli þessara ára. Myndin er unnin af 

höfundi með gögnum úr forðagæsluskýrslum.

Augljóst er að stærsti hluti bústofnsins er og hefur verið í höndum bænda sem eru á 

aldursbilinu milli 40 og 50 ára, en lesa má af myndinni að þessi hópur hefur stóraukið 

hlutdeild sína á kostnað yngri bænda. En þar sem bændum hefur fækkað til muna eins og 

sjá má á mynd D.3 þá eru væntanlega fleiri kýr hjá hverjum bónda. Þetta opnar á spurningu 

um meðalstærð býla hjá hverjum bónda eftir aldursflokkum.

Aldurshópar bænda (5 ára aldursbil)

Mynd D.5 Stækkun mjólkurbúa fyrir 1981 – 2009, skipt eftir aldri bænda.

Hér sést að meðalstærð búa hefur rokið upp á tímabilinu í öllum aldurshópum, þó mest hjá 

ungum bændum (Mynd D.5). Myndin er unnin af höfundi með gögnum úr 

forðagæsluskýrslum. Umræður um tækninýjungar og aukna fjárfestingu hjá hverjum bónda 

til að geta sinnt fleiri kúm með sama mannskap endurspeglast því ágætlega í þessum 

tölum. Hér erum um að ræða meðalstærð mjólkurbúa og er helsta breytingin á þessu 

tímabili sú að litlum einungum með fáar kýr hefur fækkað til muna.

Mjólkurkýr eru almennt ekki hafðar lengur hérlendis nema á stærri mjólkurbúum sem rekin 

eru samkvæmt mjólkurkvótakerfi ríkisins. Þrátt fyrir umtalsverða fækkun bænda hefur 

framleiðsla ekki dregist saman og er fjöldi mjólkurkúa nokkuð jafn yfir tímabilið. Í ljósi 

fækkunar í öllum aldursflokkum bænda (Mynd D.3) er athugunarvert að bústofninn hefur 

færst verulega til á milli aldursbila bænda (Mynd D.4) og bændur á aldursbilinu 40 til 55 

eru með stærri hluta bústofnsins en áður. Freistandi er að skýra það með því að yngri 

bændur reki minni bú, en gögnin sýna að því yngri sem bóndinn er því stærra bú hefur 

hann í rekstri (Mynd D.5). Þá vaknar spurningin hvort skýringuna megi finna í aukinni 

fjármagnsþörf til að hefja búskap. Kröfur um að reka stærra bú með tilheyrandi 

tæknivæðingu eru því virkar til þess að standa undir slíkum fjármagnskostnaði, en ekki 

verður tekist á við það hér.

D.4 Samantekt um mjólkurbændur

Staða mjólkurbúa á Íslandi breyst mikið á síðustu þrjátíu árum. Mjólkurkúm hefur ekki 

fjölgað en hvert bú hefur að meðaltali stækkað töluvert. Almennt eru mjólkurkýr ekki 

haldnar hérlendis lengur nema á tiltölulega stórum mjólkurbúum sem rekin eru samkvæmt 

mjólkurkvótakerfi ríkisins. Þar sem bú hafa stækkað umtalsvert án þess að kúm hafi 

fjölgað þá gefur augaleið að bændum hefur að sama skapi fækkað. 

Samkvæmt þeim greiningum sem framkvæmd var á forðagæsluskýrslum frá árunum 1981-

2009 kemur fækkun bænda einnig skýrlega fram. Fækkunin á sér stað í öllum aldurshópum 

bænda en bændur á aldrinum 40-55 ára standa nú fyrir mun stærri hluta bústofnsins en 

áður. Það er freistandi að skýra þetta með því að yngri bændur reki í dag minni bú en áður, 

en tölfræðigreiningin sýndi þvert móti fram á það að yngri bændur reka að meðaltali stærri 

bú en þeir sem eldri eru. Fækkun yngri bænda er því sérstaklega mikil en það kemur vel 

fram um aldursdreifingu bænda á mynd D.4 á þeirri mynd eru mjólkurkýr skoðaðar eftir 

aldri bænda og græn lína sýnir samanburð á fjölda mjólkurkúa sem hver aldurshópur sinnir 

annarsvegar fyrir árið 1981 og svo fyrir árið 2009.


